
VENDIM
Nr. 171, datë 4.11.2020

MBI LLOGARITJEN E PAGESAVE RREGULLATORE PËR VITIN 2020
(Ndryshuar me vendimin 258, datë 21.12.2020)

(I përditësuar)
Në mbështetje të nenit 17, pika 4, të ligjit nr. 43/2015, “Për sektorin e energjisë elektrike”, të

ndryshuar; nenit 14, të ligjit nr. 102/2015, “Për sektorin e gazit natyror”, të ndryshuar”; “Rregullores
për përcaktimin e pagesave rregullatore”, të ndryshuar; nenit 15, të “Rregullores së organizimit,
funksionimit dhe procedurave të ERE-s”, miratuar me vendimin e Bordit të ERE nr. 96, datë
17.6.2016, Bordi i Entit Rregullator të Energjisë (ERE), në mbledhjen e tij të datës 4.11.2020, mbasi
shqyrtoi relacionin nr. 116/10 prot., datë 2.11.2020, të Drejtorisë së Tarifave dhe Çmimeve, mbi
llogaritjen e pagesave rregullatore për vitin 2020,

konstatoi se:
- ERE përcakton dhe miraton pagesën rregullatore që paguhet prej të licencuarve në sektorin e

energjisë elektrike dhe të gazit natyror.
- Duke iu referuar bazës së të dhënave, rezultojnë 304 të licencuar nga ERE (deri në përfundim të

vitit 2019), të cilët janë subjekt i pagesave rregullatore.
- Informacioni bazë për llogaritjen e pagesave rregullatore për vitin 2020 u përfitua në përputhje

me dispozitën 5.4 të “Rregullores për përcaktimin dhe miratimin e pagesave rregullatore”, të
ndryshuar, e cila përcakton se të licencuarit, në zbatim të nenit 46, të ligjit 43/2015, “Për sektorin e
energjisë elektrike” dhe të kushteve të licencës janë të detyruar të paraqesin në ERE deri më datë 31
janar të vitit pasardhës pasqyra të plota për vitin e mëparshëm ushtrimor e më tej, deri në datë 30
qershor, kopje të audituar të pasqyrave financiare të periudhës së mëparshme nga ku rezulton
informacioni mbi të ardhurat e realizuara nga aktiviteti i licencuar që do të përdoren për llogaritjen e
pagesave rregullatore.

- Nisur nga sa më sipër, me shkresën nr. 145 deri 199 prot., datë 27.1.2020; me shkresën nr. 204
deri 244 prot., datë. 28.1.2020; me shkresën nr. 247 deri 286 prot., datë 28.1.2020 dhe shkresën nr.
293 deri 368 prot., datë 29.1.2020, të gjithë të licencuarit në sektorin e energjisë elektrike dhe të gazit
natyror janë njoftuar për detyrimin ligjor që ata kanë për të paraqitur pranë ERE-s, brenda datës 31
janar 2019, pasqyrat financiare për vitin 2019 e më tej dorëzimin e këtyre pasqyrave konform
legjislacionit në fuqi dhe standardeve ndërkombëtare të kontabilitetit, së bashku me raportet e
auditit, brenda datës 30 qershor 2020.

- Kësaj kërkese ju përgjigjën vetëm një pjesë e të licencuarve, duke dorëzuar pranë ERE-s
pasqyrat financiare për vitin 2019.

- Pavarësisht kërkesës së ripërsëritur për informacion, rezultojnë ende subjekte të cilat nuk kanë
dërguar pasqyrat financiare të audituara, në zbatim të përcaktimeve të legjislacioneve të sipërcituara.

- Në zbatim të pikës 6.4 të “Rregullores për përcaktimin e pagesave rregullatore”, të ndryshuar,
për të licencuarit që nuk kanë paraqitur pasqyrat financiare për vitin 2019, informacioni për
llogaritjen e pagesave rregullatore është përfituar nga publikimet zyrtare (QKB).

- Për shoqëritë e licencuara në prodhimin e energjisë elektrike, të cilat nuk kanë dërguar në ERE
pasqyrat financiare të vitit 2019 dhe nuk i kanë publikuar ato në QKB, për llogaritjen e pagesave
rregullatore të vitit 2020, të ardhurat janë llogaritur duke u bazuar në sasitë e prodhuara sipas
raportimeve të OSHEE sh.a., kundrejt çmimit të miratuar nga Bordi i ERE-s, me vendimin nr. 8,
datë 17.1.2019, prej 8.4582 lekësh/kwh.



- Për të licencuarit, të cilët nuk kanë filluar aktivitetin e licencuar nisur nga raportimet e OSHEE
sh.a. dhe OST sh.a., është marrë në konsideratë vendosja e pagesës fikse prej 100,000 lekësh, në
zbatim të parashikimeve të Rregullores.

- Për të licencuarit, të cilët nuk kanë dërguar në ERE pasqyrat financiare të vitit 2019 dhe që nuk
gjenden të dhëna zyrtare të publikuara, të cilat do të mundësonin llogaritjen e pagesës rregullatore,
për vitin 2020 do të vendoset pagesa rregullatore e vitit 2019, duke rezervuar të drejtën e rishikimit
të saj nëse përllogaritja e kësaj pagese do të rezultojë e ndryshme, bazuar në të dhënat e pasqyrave
financiare të certifikuara të vitit 2019.

- Rezulton se shumë nga shoqëritë që kanë zhvilluar dy ose më shumë aktivitete të licencuara nuk
kanë paraqitur ndarje të llogarive sipas aktiviteteve, ashtu sikurse kërkohet në nenin 35, pika 1, të
ligjit 43/2015, “Për sektorin e energjisë elektrike”, të ndryshuar, dhe pikës 3, të nenit 30, të ligjit
102/2015, “Për sektorin e gazit natyror”, të ndryshuar.

- Nga analiza e të dhënave të pasqyrave financiare dhe raportimeve të OSHEE sh.a. për
prodhuesit e energjisë elektrike, vërehet se të ardhurat e deklaruara për vitin 2019 nuk përputhen me
të ardhurat që rezultojnë nga sasia e energjisë elektrike të shitur, bazuar në çmimin vjetor të blerjes së
energjisë elektrike të miratuar nga ERE, me vendimin nr. 8, datë 17.1.2019, prej 8.4582 lekësh/kwh.

- Në disa raste vërehet se të ardhurat e deklaruara për vitin 2018 (të cilat shërbyen për llogaritjen e
pagesave rregullatore të vitit 2019) nuk përputhen me deklarimet në pasqyrat financiare të vitit 2019.
Kjo dukuri, ashtu si dhe evidentohet edhe më parë, rregullohet në përcaktimin e pagesave
rregullatore për periudhën pasardhëse, për efekt të regjistrimit të faturave të shitjes së energjisë ndaj
OSHEE-së të muajit dhjetor 2019, në muajin janar 2020. Si rrjedhojë, të ardhurat e gjeneruara
regjistrohen në bilancin e vitit 2020, i cili shërben për llogaritjen e pagesave rregullatore të vitit 2021
e në vijim.

- Gjatë verifikimit të pasqyrave financiare të dërguara nga të licencuarit në përgjigje të shkresave
të ERE-s, konstatohet se shumë nga të licencuarit i kanë paraqitur përsëri pasqyrat financiare të
pacertifikuar, sipas përcaktimeve të nenit 46, pika 1, të ligjit 43/2015, “Për sektorin e energjisë
elektrike”, të ndryshuar, dhe të nenit 30, pika 1, të ligjit 102/2015, “Për sektorin e gazit natyror”.

- Neni 46, pika 1, e ligjit 43/2015, “Për sektorin e energjisë elektrike”, i ndryshuar dhe neni 30,
pika 1, e ligjit 102/2015, “Për sektorin e gazit natyror”, vendos detyrimin e paraqitjes së pasqyrave
financiare të audituara për të gjithë të licencuarit sikurse citohet në vijim:

- “... Të licencuarit, që operojnë në tregun e energjisë elektrike, janë të detyruar, gjithashtu, të
depozitojnë kopjen e audituar të pasqyrave financiare, brenda datës 30 qershor të vitit pasardhës”.

- Për qëllime të vlerësimeve mbi përllogaritjen e pagesave rregullatore për ato shoqëri që nuk kanë
përcjellë në ERE pasqyrat financiare të audituara apo të ndara sipas aktiviteteve, janë marrë për
referencë të dhënat e raportuara nga FTL sh.a. dhe OST sh.a. mbi sasitë e prodhuara të energjisë
elektrike, si dhe të dhënat mbi transaksionet e energjisë elektrike gjatë vitit 2019.

Për gjithë sa më sipër cituar, Bordi i ERE-s
VENDOSI:

1. Miratimin e pagesave rregullatore për të licencuarit në sektorin e energjisë elektrike dhe të gazit
natyror, për vitin 2020, sipas tabelës, bashkëlidhur vendimit.

2. Diferencat që rezultojnë nga pasqyrat financiare të certifikuara për vitin 2019, të konsiderohen
në llogaritjen e pagesave rregullatore të periudhës pasardhëse.

3. Të licencuarit, subjekt i këtij vendimi (sipas tabelës bashkëlidhur), duhet të kryejnë pagesat
rregullatore ndaj ERE-s, jo më vonë se 30 ditë nga botimi në Fletoren Zyrtare i këtij vendimi, në të
kundërt, ERE, mbështetur në nenin 107, të ligjit nr. 43/2015, “Për sektorin e energjisë elektrike”, të



ndryshuar, ndëshkon me gjobë deri në 3 për qind të të ardhurave të vitit paraardhës të të licencuarit,
si dhe ka të drejtë të aplikojë një kamatëvonesë mbi vlerën e pagesës rregullatore, në masën e 0.2% të
xhiros ditore, për çdo ditë vonesë në pagesën e saj.

4. Për të licencuarit, për të cilët pagesa rregullatore për vitin aktual është pezulluar, nëse do të
ndryshojnë rrethanat ligjore, që çuan në pezullim, ky vendim do të jetë objekt rishikimi sa i përket
përllogaritjes së pagesave rregullatore që do të rezultojnë.

5. Drejtoria e Financës të njoftojë palët e interesit për vendimin e bordit të ERE-s.
Ky vendim hyn në fuqi menjëherë.
Për këtë vendim mund të kërkohet rishikim në ERE, brenda 7 ditëve kalendarike, si dhe mund të

bëhet ankim në Gjykatën Administrative Tiranë, brenda 30 ditëve kalendarike nga të licencuarit në
sektorin e energjisë elektrike ose brenda 45 ditëve kalendarike nga dita e publikimit në Fletoren
Zyrtare për të licencuarit në sektorin e gazit natyror.

Ky vendim botohet në Fletoren Zyrtare.
KRYETAR

Petrit Ahmeti
















